
Il-Kumitat iltaqa' fil-Parlament, il-Belt Valletta, fil-4:51 p.m.






MINUTI

Il-Minuti tal-Laqgħa Nru 6, li saret fis-17 ta’ Ottubru 2018, ġew ikkonfermati.

PUNT IMQAJJEM MILL-PRESIDENT

IĊ-CHAIRPERSON (Onor. Edward Zammit Lewis): B’referenza għas-smigħ tas-Sur Jean Claude Galea Mallia fir-rigward tan-nomina tiegħu bħala Ambaxxatur ta’ Malta għall-Ghana, is-Segretarja ta’ dan il-Kumitat issenjalat liċ-Chairperson li fir-risposti li ta s-Sur Galea Mallia jista’ jkun hemm affarijiet li jolqtu r-relazzjonijiet tar-Repubblika ta’ Malta mal-pajjiż ikkonċernat, kif ukoll jista’ jkun hemm affarijiet li għandhom sensittività kummerċjali. (off mic) Aħna qegħdin naqblu li dik il-parti ma tiġix ippubblikata.  


SMIGĦ FIR-RIGWARD TAN-NOMINI TA’ AMBAXXATURI TA’ MALTA MHUX RESIDENTI

Nomina tas-Sinjura Mary Scicluna bħala Ambaxxatur ta’ Malta mhux residenti għall-Eks Repubblika Jugoslava tal-Maċedonja

IĊ-CHAIRPERSON: Nistieden lis-Sinjura Mary Scicluna, li qiegħda tiġi nominata bħala Ambaxxatur ta’ Malta mhux residenti għall-Eks Repubblika Jogoslava tal-Maċedonja, sabiex tidħol fil-Kamra ħalli nibdew bil-proċedura tas-soltu. 

Sinjura, nixtieq ninformak li din il-laqgħa qiegħdia tiġi trażmessa live fuq il-websajt tal-Parlament u allura dak li se tgħid se jkun qiegħed fid-dominju pubbliku. Ovvjament il-Membri preżenti se jagħmlulek xi mistoqsijiet fuq dak li bgħattilna inti bil-miktub. Fir-rigward tat-tweġibiet li inti tajt, dawn daħlu fit-terminu tal-ewwel verżjoni tiegħek. Għall-iskopijiet tas-seduta se nużaw l-ewwel verżjoni, però ovvjament il-Membri tal-Kumitat se jistaqsuk xi mistoqsijiet biex telabora fuq xi risposti. It-tieni u t-tielet verżjoni li tajt tista’ tinkludihom bil-fomm, għalkemm mhumiex bil-miktub. 

Rimarki? L-Onor. Hermann Schiavone.

ONOR. HERMANN SCHIAVONE: Sinjura Scicluna, inti bħalissa tokkupa l-kariga ta’ Direttriċi tar-Riżorsi Umani fl-Edukazzjoni. Dan il-Kumitat jista’ japprova n-nomina tiegħek bħala Ambaxxatur mhux residenti fl-Eks Repubblika Jugoslava tal-Maċedonja. F’dak il-każ kif beħsiebek taħdem? Vera li mhux se tkun residenti f’dan il-pajjiż imma xorta waħda jkollok numru ta’ doveri fejn ikollok titla’ il-Maċedonja. Inti se żżomm ix-xogħol tiegħek bħala direttriċi? Tista’ tispjegalna ftit kif beħsiebek topera bħala Ambaxxatur?

[bookmark: _GoBack]IS-SINJURA MARY SCICLUNA: Sur President, jekk ningħata din il-kariga xorta waħda se nżomm l-irwol tiegħi ta’ Direttriċi tar-Riżorsi Umani fi ħdan il-Ministeru għall-Edukazzjoni u Xogħol. Barra minn hekk se jkolli assenjat ukoll dan l-irwol ta’ Ambaxxatur. Kif ġejt mgħarrfa bdejt nagħmel ħafna riċerka fuq dan il-pajjiż u nista’ ngħid li dan il-pajjiż dieħel fi żmien eċċitanti ħafna għaliex riesaq għal sħubija fl-Unjoni Ewropea u fin-NATO. 
Jien kelli esperjenza kbira ħafna meta kont fil-Ministeru għas-Saħħa għaliex ħdimt ħafna fuq il-EU funded projects. Kont nominata bħala national focal point tas-Saħħa Pubblika u kont nirrapreżenta lil Malta f’fora tal-Lussemburgu fil-Commission Agency for Health and Consumer Rights. Jekk ningħata din il-kariga, jiena lesta li nagħmel ħilti kollha sabiex inservi lil pajjiżi u ngħin fil-ħbiberija tagħna bejn Malta u l-Maċedonja. 

ONOR. HERMANN SCHIAVONE: M’għandix dubju minn dan, però l-pożizzjoni li għandek bħalissa, u ċjoè dik ta’ Direttriċi, tirrikjedi ħafna xogħol. Għandek fuq min isserraħ fl-Education biex meta jkun hemm bżonn li tagħmel il-qadi tiegħek fil-Maċedonja, id-Dipartiment tal-Edukazzjoni jibqa’ running smoothly?  

IĊ-CHAIRPERSON: Ir-risposta tista’ tkun: Kif ilaħħqu l-Parlamentari part-time.

ONOR. CARMELO MIFSUD BONNICI: Nopponi għad-diskors taċ-Chairperson.

IS-SINJURA MARY SCICLUNA: Jiena persuna determinata u għalkemm għandi l-familja tiegħi, ix-xogħol huwa l-amor proprju tiegħi. Jien inqum kmieni ħafna u persważa li nlaħħaq maż-żewġ xogħlijiet kif ukoll mal-familja. Preżentament qiegħda nagħmel ix-xogħol tal-Assistent Direttur ukoll peress li dan laħaq kap ta’ skola. Fil-fatt ilni dawn l-aħħar ħames xhur nagħmel ix-xogħol tiegħi u tal-assistent direttur. 

ONOR. CARMELO MIFSUD BONNICI: Sinjura Scicluna, kif qed tgħid inti dan huwa pajjiż li għandu l-possibilità li jsir membru tal-Unjoni Ewropea. Ovvjament aħna qed insegwu wkoll il-proċess tiegħu għall-acquis biex jidħol fl-Unjoni Ewropea. Meta ġie ministru reċentament fil-Kumitat Permanenti dwar l-Affarijiet Barranin, kellna l-opportunità li nkellmuh u nagħtuh l-appoġġ tagħna, kemm bħala Gvern kif ukoll bħala Oppożizzjoni, fir-rigward tal-adeżjoni ta’ dan il-pajjiż fl-Unjoni Ewropea. 

Jiena xtaqt niġbidlek l-attenzjoni li issa se tiġi f’perjodu ta’ ħidma intensiva. Aħna qed insostnu li r-reġjun kollu għandu jsir parti mill-Unjoni Ewropea, jiġifieri dak li aħna nsejħulu l-Western Balkans u s-Southern part tal-Ewropa, u għalhekk nawguralek fix-xogħol tiegħek. L-Onor. Schiavone, ġustament irrefera għal diffikultajiet fil-loġistika. Biex tasal fil-post għandek ukoll ċerti diffikultajiet loġistiċi. Veru li hemm dan l-ajruplan tal-Wizzair li jitla’ u jinżel f’dan il-pajjiż imma ma jaħdimx kuljum. 

Barra minn hekk aħna qed nieħdu gost li se jkun hemm delegazzjoni minn Trade Malta f’dan il-pajjiż. Inti min-naħa tiegħek kellek l-opportunità li titkellem ma’ Trade Malta biex tara fuqiex se tkun ikkonċentrata din it-trade mission? Dan għalina huwa importanti għax ir-relazzjonijiet kummerċjali huma essenzjalment ħidmet it-Trade Malta u ħidmet dawn id-delegazzjonijiet. 

Jiena xtaqt niġbidlek ukoll l-attenzjoni li din il-ħidma qed narawha bħala mod sħiħ u ħolistiku u li allura, fil-ħidma tiegħek irid ikollok ukoll kommunikazzjoni mal-ambaxatturi kollha, kemm dawk residenti kif ukoll dawk mhux residenti, tal-parti involuta. Aħna nafu li huwa reġjun sensittiv ħafna u hemm diversi kwestjonijiet u diffikultajiet li rajniehom bir-referendum u bil-kumplikazzjonijiet marbuta magħhom fil-Greċja u l-pajjiżi kollha tagħhom. Aħna nixtiequ li inti tkun ukoll forma ta’ focal point għall-ambaxxaturi l-oħrajn biex ikun hemm politika ta’ indirizz uniformi fir-reġjun. Din hija parti li ovvjament taqa’ taħt l-ambitu tal-Ministeru. Tenut kont tal-esperjenza li kellek, fejn inti ħdimt ukoll mal-Kummissjoni Ewropea kif ukoll kellek diversi affarijiet oħrajn, jiena naħseb li inti tista’ sservi biex tgħaqqad lil dawn in-nies għal dak il-għan partikolari.

IĊ-CHAIRPERSON: Fl-14 ta’ Novembru l-Prim Ministru kien żar il-Maċedonja fejn mhux biss kellu relazzjonijiet tajbin ta’ korteżija imma anke fuq il-potenzjal li għandu dan l-Istat tal-Balkani, kemm bilaterali ma’ pajjiżna u l-opportunitajiet li nistgħu nisfruttaw, kemm il-Maċedoni bħala investiment f’Malta u kemm ta’ Maltin bħala investiment fil-Maċedonja. U jidhirli li l-Prim Ministru, f’din il-viżita kien akkumpanjat bi trade mission. 

IS-SINJURA MARY SCICLUNA: Kien akkumpanjat fuq oqsma tas-saħħa, però tiela delegazzjoni s-sena d-dieħla ta’ Trade Malta. 

IĊ-CHAIRPERSON: X’opportunitajiet tara fil-Maċedonja mill-aspett ta’ negozju u kummerċ? Jidher li ġiet riżolta l-kwestjoni tal-isem, li kienet kwestjoni sensittiva ħafna għall-Greċja li huwa pajjiż membru. Ma ninsewx li dan il-pajjiż jista’ jimblokka l-accession bil-veto tiegħu, kif dejjem “hedded” li jiġri, jekk il-Maċedonja tiġi kkonsidrata bħala pajjiż membru. Issa jidher li din il-kwestjoni ġiet riżolta. Xtaqt l-opinjoni tiegħek jekk ġietx riżolta din is-sitwazzjoni. Taf hemmx consular offices Maltin li diġà qegħdin fil-Maċedonja? Jekk m’hemmx, taħseb li hemm bżonn ta’ konsolati fuq livelli ta’ reġjuni?

IS-SINJURA MARY SCICLUNA: Nibda biex ngħid li minn sorsi infurmati li rriċerkajt, rigward l-isem, meta sar ir-referendum, dan kien wieħed konsultattiv. Meta jkun konsultattiv m’għandekx bżonn il-50 plus, bħalma tgħid il-Kostituzzjoni tagħhom meta jkun imperattiv. Allura dik tat żvolta kbira u b’hekk jista’ jkun li din il-kwestjoni tiġi riżolta. Jien nemmen li l-Prim Ministru Zoran Zaev wera l-id tal-ħbiberija tal-Oppożizzjoni u mal-pajjiżi ġirien tal-Maċedonja. Nemmen li n-negozjati għas-sħubija fl-Unjoni Ewropea din id-darba se jidħlu fis-seħħ u jibqgħu mixjin.

Rigward il-konsolat, il-Prim Ministru Zaev stess ħabbar li se jiftaħ konsolat f’Malta. Skont l-istatistika tal-Jobsplus hawn madwar 500 persuna taħdem f’Malta mill-Maċedonja. Ma jidhirx li fil-Maċedonja hemm Maltin, però jissemma li hemm persuna waħda Maltija li tgħix hemmhekk. L-iżvilupp bilaterali bejn Malta u l-Maċedonja mhux se jkun biss bejn iż-żewġ pajjiżi, però Malta se tkun tista’ tisfrutta l-iżvilupp lejn il-pajjiżi tal-Balkani, fir-reġjun kollu, fis-sitt pajjiżi tal-Western Balkans, u fl-istess ħin il-Maċedonja, permezz ta’ Malta, se tisfrutta l-Mediterran bħala negozjati. Bis-saħħa ta’ din is-sħubija u l-ħbiberija li se jkun hemm bejn iż-żewġ pajjiżi, il-Maltin jistgħu jagħmlu l-kummerċ mal-Maċedonja and above u l-Maċedoni jistgħu jibqgħu ġejjin f’Malta u jkomplu għan-naħa l-oħra tal-Mediterran. 

IĊ-CHAIRPERSON: Aktar rimarki? (Onor. Membri: Le) Sinjura Scicluna, nitolbok tirtira ftit mill-Kamra u tistenniena ftit barra.

Fil-5.10 p.m. il-President tal-Kumitat irringrazzja lis-Sinjura Scicluna u talabha tirtira mill-Kamra tal-Kumitat.

IĊ-CHAIRPERSON: Onor. Membri, mela nistgħu ninformaw lill-Ministru Carmelo Abela, li skont il-Kap. 497 tal-Liġijiet ta’ Malta il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra fir-rigward tal-ħatra proposta tas-Sinjura Mary Scicluna bħala Ambaxxatur ta’ Malta mhux residenti għall-Eks Repubblika Jugożlava tal-Maċedonja u wara li qies ir-riżultati tas-smigħ ta’ qabel il-ħatra, iddeċieda li jagħti parir favur l-ħatra proposta.” 

Nerġa’ nsejjaħ lis-Sinjura Scicluna.

Sinjura Scicluna, xtaqna ngħidulek li l-Kumitat kollu b’mod unanimu qabel li nagħtu rakkomandazzjoni lill-Ministru għall-Affarijiet Barrranin u Promozzjoni tal-Kummerċ li inti tingħata din il-ħatra. Nawgurawlek xogħol bla heda f’dan ir-rigward. Nirringrazzjawk.

IS-SINJURA MARY SCICLUNA: Nirringrazzjakom. 


Nomina tas-Sur Joseph Theuma bħala Ambaxxatur ta’ Malta mhux residenti għal Qatar   

IĊ-CHAIRPERSON: Sur Theuma, nirringrazzjak ħafna tal-preżenza tiegħek. Aħna ħadna konjizzjoni tat-tweġibiet li tajt għall-mistoqsijiet li ġew sottomessi lilek. Issa se niftaħ id-diskussjoni għall-Membri tal-Kumitat biex jagħmlulek il-mistoqsijiet relattivi għal dak li weġibt inti dwar in-nomina tiegħek bħala Ambaxxatur ta’ Malta mhux residenti għal Qatar. Rimarki? L-Onor. Hermann Schiavone.

ONOR. HERMANN SCHIAVONE: Sur Theuma, fil-Lvant Nofsani hemm komunità żgħira ta’ ħaddiema Maltin. Jidhirli li fil-Qatar m’hemmx ħafna Maltin però naħseb li huwa pajjiż b’potenzjal kbir. Tista’ tagħtina l-ħsibijiet tiegħek fuq kif nistgħu nisfruttaw il-ġid li għandu dan il-pajjiż? Kif jistgħu jisfruttawh in-negozji tagħna?

IS-SUR JOSEPH THEUMA: Bħalissa fil-Qatar m’hemm l-ebda Malti residenti, mill-informazzjoni li rnexxieli niġbor. Kif għidt tajjeb inti, il-Qatar huwa pajjiż sinjur ħafna u għandu opportunitajiet kbar. Bħalissa, kif jaf kulħadd, il-Qatar għaddej minn daqsxejn ta’ sitwazzjoni diffiċli minħabba l-kriżi fil-Gulf, fejn għandu problema politika, diplomatika u ekonomika mal-ġirien tiegħu li huma s-Sawdi, l-Ammirati Għarab Magħquda, il-Baħrajn u l-Eġittu. Mal-Kuwajt u l-Oman żammu relazzjoni tajba. Ovvjament għandu l-appoġġ ukoll mit-Turkija, miċ-Ċina, mill-Iran u mis-Sirja. 

Kif forsi aċċennajt fit-tweġibiet tiegħi, irridu nibnu fuq dak li hemm. Fir-rigward tar- relazzjoni politika u soċjali jien għandi esperjenza kbira fejn tidħol id-dinja Għarbija. Inti ma tmurx hemmhekk u taqbad u tagħmel mill-ewwel in-negozju magħhom. L-ewwel trid tibni relazzjoni magħhom biex isiru jafuk. Fil-bidu meta kont inkun il-Libja u kont għadni green f’dan l-ambjent, kont nibda nistaqsi lili nnifsi meta se nibdew nitkellmu fuq in-negozju? Dak iż-żmien kont mal-privat u kont ngħix hemmhekk biex nagħmel in-negozju. Però mbagħad, wara li jsiru jafuk u titkellem magħhom fuq il-familja u fuq il-kultura, fl-aħħar għaxar minuti tiskanta kemm jgħaġġluh il-proċess u jkellmuk fuq in-negozju. Allura inti qatt ma tista’ tmur bil-premessa li se tħares lejhom biss bħala negozju. Dik hija xi ħaġa li tiġi naturali u allura trid tibni relazzjoni magħhom. 
 
Kif aċċennajt fir-risposti tiegħi, jien qed ngħid li għandu jkun hemm pjan u l-ewwel trid issir ir-riċerka fuq is-suq biex naraw x’għandhom bżonn. Hemm ħafna bżonnijiet. Għandhom bżonn l-għajnuna fejn tidħol il-kura primarja. Għandhom bżonn konsulenza fuq finanzi. Għandhom bżonn konsulenza oħra fuq in-negozju internazzjonali. Jiġifieri l-opportunitajiet hemm qegħdin. Mhux qed ngħid li l-esportazzjoni mhijiex importanti imma naraw aktar riżultati imminenti jekk nibdew bis-servizzi. Bħalissa l-kostruzzjoni hemmhekk għaddejja tajjeb ħafna. Ma ninsewx li hemm proġett kbir li jrid jitlesta minħabba l-logħob li se jsir hemmhekk. Fir-rigward ta’ konsulenza, anke fejn jidħol project management, kumpanija lokali ffirmat ma’ kumpanija privata hemmhekk biex joffrulhom konsulenza fejn tidħol l-ospitalità u kif tmexxi l-operat ta’ lukanda. F’dan il-qasam ta’ konsulenzi u servizzi naħseb li nistgħu noffru ħafna. 

Jien nara wkoll li bħalissa l-Qatar fetaħ il-bibien tiegħu biex l-ekonomija tibqa’ għaddejja. Sa dalgħodu stess kont qiegħed insegwi x’inhu għaddej f’dan il-pajjiż u skont huma rnexxielhom iqumu fuq saqajhom mill-maltemp li kienu għaddejjin minnu. Pereżempju, mill-Qatar Airways tilfu ħafna flus minħabba li għalqulhom l-arju minn fejn kienu jgħaddu u allura kellhom itawwlu ħafna r-rotot tagħhom. Hemm problema oħra għax fejn jidħol iż-żejt u l-gass huma b’saħħithom ħafna imma mbagħad fir-rigward tal-ikel u affarijiet utli biex wieħed jgħix, kienu dejjem jiddependu mill-ġirien tagħhom, fosthom mis-Sawdi Arabja. Allura l-prezzijiet għolew ħafna u kien hemm żmien ta’ skarsezzi kbar. Marru ħażin ukoll fejn jidħol turiżmu għax it-turisti llum qed iżommu lura milli jmorru f’dan il-pajjiż. Dak li jkun mhux se jmur meta hemm kriżi. Għalkemm aħna qegħdin il-bogħod u forsi ma tantx konna nafu biha, kien hemm iċ-ċans li l-kriżi tikber aktar milli hi! Fil-fatt kemm l-Unjoni Ewropea, Franza bħala pajjiż u l-Amerika, qed jagħmlu minn kollox biex kemm jista’ jkun iġibuhom madwar il-mejda ħalli jsolvu kemm jista’ jkun malajr din il-kriżi li hemm bħalissa. 

Jien nara wkoll li Malta tista’ sservi ta’ hub, kif dejjem għamilna fis-snin li għaddew. Il-fatt li aħna parti mill-Unjoni Ewropea u l-fatt li qegħdin bejn l-Afrika u l-Ewropa, nistgħu nġibu lill-pajjiżi flimkien, kemm fuq livell politiku kif ukoll livell kummerċjali. Fejn tidħol esportazzjoni, forsi l-proċess ikun daqsxejn itwal, però kif aċċennajt fil-bidu, jien naħseb li jrid ikun hemm pjan serju. L-ewwel trid issir riċerka tal-bżonnijiet li hemm u mbagħad wieħed ifassal strateġija minn hemm. Li kien qed jiġri f’pajjiżi oħra fejn kont involut hu li konna qed immorru individwalment bħala kumpanija... Hawn Malta dejjem bżajna minn xulxin fuq il-kompetizzjoni. Qabel konna ngħidu li għal kull għadma hawn 100 kelb, u jekk għandi opportunità, jekk jista’ jkun ma nħallix lill-kompetitturi diretti tiegħi jieħdu parti minnha. Però ma nistgħux nimxu hekk aħna f’pajjiżi li huma bħall-Qatar. Din ġrat fil-każ tal-Libja fejn hemmhekk konna nippreżentaw ruħna individwalment. U x’kien qed jiġri? Ġara li m’għamilna xejn! Aħna rridu ningħaqdu. 

Tajjeb li nsemmi wkoll li fejn jidħol it-trade jiena advisor fil-Ministeru għall-Affarijiet Barranin. Dan l-aħħar Trade Malta nediet sit fejn wieħed jista’ jfittex u fejn tidħol il-Qatar hemm informazzjoni bażika, però ovvjament se nkun qed nagħmel minn kollox biex dik l-informazzjoni tkun iktar estensiva. Dan qed ngħidu għax xi kultant il-privat jibqa’ xi ftit lura minħabba t-tip ta’ informazzjoni li jkollu għad-dispożizzjoni tiegħu. Pereżempju x’tip ta’ taxxa għandek, x’permessi għandek bżonn, jekk hemmx bżonn viża, eċċ., din it-tip ta’ informazzjoni se tkun qiegħda fuq dan il-portal. Jiena se nkun qed nagħmel minn kollox biex dan il-portal ikun mimli bl-informazzjoni kollha relatata. Importanti wkoll li naħdmu flimkien. Jien nixtieq li l-istakeholders kollha, bħall-Ministeru għall-Affarijiet Barranin, il-Ministeru għall-Ekonomija, Trade Malta, il-Malta Enterprise u s-settur privat, li huwa l-iktar importanti, inġibuhom flimkien u nippreżentaw ruħna bħala tim wieħed b’saħħtu. 

ONOR. CARMELO MIFSUD BONNICI: Nirringrazzjak. Filwaqt li nawgurawlek, nixtieq nosserva żewġ affarijiet, ir-relazzjoni ta’ Malta mal-Qatar hija tajba. Kif taf inti, matul il-gwerra li kien hemm fil-Libja aħna stabilixxejna rapporti ferm akbar milli kellna qabel. Naturalment għad hemm lok ta’ follow up. Jekk qed nara tajjeb inti kont assenjat f’Misurata u titkellem ukoll b’mod tajjeb il-lingwa Għarbija.  

IS-SUR JOSEPH THEUMA: Eżatt.

ONOR. CARMELO MIFSUD BONNICI: Bħala Oppożizzjoni aħna nafu li hemm isfel hemm sitwazzjoni kumplikata. L-importanti hu li aħna nissudaw l-aspett diplomatiku u jkollna rapporti tajbin magħhom, mhux biss għall-preżent imma anke għall-futur ta’ pajjiżna. Allura, filwaqt li nawguralek, bħala Oppożizzjoni nixtiequ li naraw li bil-preżenza tiegħek hemmhekk ikun hemm enfasi diretta. Ovvjament dawn għandhom is-sistema bankarja tagħhom, għandhom il-mod tagħhom kif jaħdmu, li huwa xi ftit differenti minn tagħna, speċjalment fl-għoti tas-self u fil-proġetti marbuta. Hemmhekk għandek bżonn l-għajnuna tar-rappreżentanza Maltija fiċ-Ċina. Kif taf inti ċ-Ċiniżi fortunatament għandhom ħafna saħħa hemmhekk u għandek numru ta’ negozjanti li miċ-Ċina qegħdin hemmhekk, iħarsu lejn id-dinja Ewropea, fid-dimensjoni li jista’ jkollna. Ma rridux nimlew rasna. Allura minn dak li weġibt inti għall-mistoqsijiet li għamilnilek, l-Oppożizzjoni tinsab sodisfatta. 

Aħna nixtiequ li inti tikkonċentra ħafna fuq dan l-aspett diplomatiku, li jkun wieħed kostanti, u kif qed tgħid inti stess li jkollok il-possibilità li tinżel hemmhekk. Xtaqt li bħala Kumitat, nirrakkomandaw li dik il-possibilità, sakemm tinżel hemmhekk u mhux sempliċement tippreżenta l-kredenzjali tiegħek imma trid tagħmel perjodu ta’ żmien hemmhekk. Għandna bżonn ukoll ftit focal point għax jekk niftakru tajjeb, l-Eks Ministru George Vella kien għamel biċċa xogħol meta niżel hemm isfel u darhom kollha. Naħseb li dak ix-xogħol hemm bżonn li nkomplu nkabbruh. Nirringrazzjawk.

IS-SUR JOSEPH THEUMA: Nirringrazzja lilkom.

IĊ-CHAIRPERSON: Grazzi. Onor. Mifsud Bonnici, nistgħu ngħaddu biex napprovaw lis-Sur Theuma?

ONOR. CARMELO MIFSUD BONNICI: Iva.

IĊ-CHAIRPERSON: Onor. Membri, mela nistgħu ninformaw lill-Ministru Carmelo Abela, li skont il-Kap. 497 tal-Liġijiet ta’ Malta, il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra fir-rigward tal-ħatra proposta tas-Sur Joseph Theuma bħala Ambaxxatur ta’ Malta mhux residenti għall-Qatar u wara li qies ir-riżultati tas-smigħ ta’ qabel il-ħatra, iddeċieda li jagħti parir favur l-ħatra proposta.


Sur Theuma, hawnhekk qed ngħidu li aħna qbilna b’mod unanimu dwar il-ħatra tiegħek. Jiena nawgurawlek xogħol tajjeb f’dan ir-rigward. M’għandix dubju minn dan għax tidher li you are well versed and ranked biex tibda dan ix-xogħol b’ċertu entjużjażmu. Nirringrazzjak.

IS-SUR JOSEPH THEUMA: Nirringrazzjakom.


Nomina tas-Sur Dionisio Vella bħala Ambaxxatur ta’ Malta mhux residenti għall-Afrika t’Isfel 

Fil-5.28 p.m. il-Kumitat stieden lis-Sur Dionisio Vella sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

IĊ-CHAIRPERSON: Sur Vella, nirringrazzjawk tat-tweġibiet li tajt għall-mistoqsijiet li ġew magħmula lilek inkonnsessjoni man-nomina tiegħek, li saret mill-Ministru tal-Affarijiet Barranin u Promozzjoni tal-Kummerċ, bħala Ambaxxatur ta’ Malta mhux residenti għall-Afrika t’Isfel. Li se jiġri hu li l-Membri ta’ dan il-Kumitat se jagħmlulek aktar mistoqsijiet konnessi mar-risposti li diġà tajt u man-nomina tiegħek. 

Rimarki? L-Onor. Hermann Schiavone.  

ONOR. HERMANN SCHIAVONE: Sur Vella, l-Afrika t’Isfel mhuwiex xi pajjiż li fih hemm ħafna Maltin. Tista’ tgħidilna jekk hemmx xi komunità Maltija hemmhekk? Tista’ tgħidilna ftit x’opportunitajiet tara għall-intrapriżi Maltin? Naf li kont taħdem il-Malta Enterprise u naf li għandek ħafna esperjenza f’missjonijiet li għamilt. Tista’ tgħidilna x’se jkun l-irwol tiegħek biex insaħħu l-kummerċ mal-Afrika t’Isfel? 

IS-SUR DIONISIO VELLA: Nirringrazzjak. Maltin li jgħixu fl-Afrika t’Isfel hemm madwar 400, li mhuwiex numru żgħir. Jien stess kont sorpriż meta ksibt din l-informazzjoni mingħand il-Ministeru għall-Affarijiet Barranin u Promozzjoni ta’ Kummerċ. Jidher li kienu marru ħafna Maltin fi żmien meta konna kolonja u ssettiljaw hemmhekk u mbagħad ġabu ċ-ċittadinanza doppja. Min-naħa l-oħra f’Malta hawn madwar 380 Sud Afrikan li qed jgħixu Malta u li dawn qegħdin jikkontribwixxu fl-ekonomija tal-pajjiż.

IĊ-CHAIRPERSON: Dawn qed jgħixu hawnhekk jew inkella għandhom xi tip ta’ status residenzjali?
IS-SUR DIONISIO VELLA: Skont l-informazzjoni li għandi dawn il-persuni qed jgħixu Malta. Min-naħa ta’ opportunitajiet naturalment l-Afrika t’Isfel huwa pajjiż enormi, b’popolazzjoni ta’ 57 miljun. Għandek art kbira u sinjura ħafna fir-riżorsi naturali. Fil-fatt għandhom id-deheb, djamanti, ħadid, platinum kif ukoll uranju. Għandhom ukoll settur tas-servizzi li huwa b’saħħtu ħafna. Fil-fatt il-Global Competitiveness Report li għadu kif ħareġ mill-World Economic Forum ikklassifika lill-Afrika t’Isfel fit-18-il post fis-settur finanzjarju. Dan jindika s-saħħa li għandu dan il-pajjiż f’dan is-settur. Jiena naħseb li m’hemmx dubju li s-settur finanzjarju huwa wieħed mis-setturi li nistgħu naħdmu aktar fuqu min-naħa tagħna biex nattiraw kumpaniji u attivitajiet finanzjarji.

IĊ-CHAIRPERSON: Inti qed tgħid li minn dak il-pajjiż jiġu hawnhekk?  

IS-SUR DIONISIO VELLA: Eżatt.

IĊ-CHAIRPERSON: Però jekk fhimt sew, l-Onor. Schiavone qed jistaqsi jekk hemmx opportunitajiet f’dan il-pajjiż għall-micro-enterprises żgħar u medji Maltin. Qed nifhem sew?

IS-SUR DIONISIO VELLA: Naturalment trid issir ħafna iktar riċerka. Mir-riċerka inizjali li għamilt jien stess jidher li s-settur tas-servizzi huwa l-iktar b’saħħtu u li jista’ joffri potenzjal. Nerġa’ nsemmi s-settur finanzjarju, il-banek, is-settur tal-proprjetà fejn is-Sud Afrikani jiġu Malta biex jixtru proprjetà hawnhekk u t-turiżmu. M’hemmx dubju li s-settur tas-servizzi huwa settur importanti. Min-naħa tas-setturi l-oħra jien nara opportunità li wieħed jista’ jistudja iktar il-potenzjal ta’ Malta sabiex din tkun speċi ta’ bunkering hub għat-trasport tal-qamħ peress li l-Afrika t’Isfel hija b’saħħitha ħafna fil-produzzjoni u l-esportazzjoni tal-qamħ. Apparti minn hekk Malta għandha potenzjal biex tkun hub loġistiku għall-kumpaniji mill-Afrika t’Isfel f’dak li għandu x’jaqsam mal-kummerċ tagħhom mal-Ewropa u pajjiżi oħrajn fil-Mediterran. 

M’hemmx dubju wkoll li hemm opportunità ta’ konsulenza fir-rigward tal-enerġija rinovabbli, it-trattament tal-ilma u l-e-health li huwa settur li qed jikber ħafna fl-Afrika t’Isfel, anke sabiex jilħaq postijiet remoti fil-pajjiż. Hemm ukoll opportunitajiet oħrajn. Aħna diġà nesportaw madwar €8.5 miljun lejn l-Afrika t’Isfel, li jikkonsistu prinċiparjament fi prodotti tal-farmaċewtika u ħwejjeġ, li nimmaġina men’s clothing up market. Hemm ukoll il-makkinarju li jista’ jinkludi wkoll xi electronic components, eċċ. Naturalment wieħed irid jagħmel sforz akbar. Jien nemmen, anke mill-esperjenza li ġbart meta kont il-METco u l-Malta Enterprise, li jrid ikun hemm iktar attivitajiet ta’ koperazzjoni bejn il-pajjiżi. Nixtieq li jkun hemm iktar ftehim ta’ koperazzjoni fis-settur tal-edukazzjoni, tal-isports, tal-kultura u dak mediku. 

IĊ-CHAIRPERSON: Sur Vella, jekk tieħu din il-ħatra, x’inhi l-ewwel inizjattiva li tieħu fir-rigward tal-koperazzjoni jew f’xi settur partikolari?

IS-SUR DIONISIO VELLA: Naturalment inpoġġi bilqiegħda mal-Ministeru għall-Affarijiet Barranin u mal-uffiċjali tiegħu sabiex nieħu stock of the current situation. Malta diġà għandha tliet ftehimiet; meta waqqafna r-relazzjonijiet diplomatiċi fl-1993, meta sar id-double taxation avoidance agreement fl-1997 u meta kien hemm ftehim bejn il-pulizija biex ikun kooperazzjoni flimkien fl-2007. Meta npoġġi bilqiegħda mal-uffiċjali tal-Ministeru rrid nara li jkun hemm aktar ftehim fuq livell diplomatiku fis-setturi varji. 

L-ewwel semmejt is-settur kulturali u s-settur soċjali, però wkoll is-settur ekonomiku. Huwa importanti li s-setturi u l-entitajiet li huma involuti fis-servizzi finanzjarja, bħal Finance Malta, Malta Enterprise, l-Kamra tal-Kummerċ, u entitajiet oħrajn, bħal Trade Malta, jien nixtieq inħeġġiġhom biex jibdew iħarsu lejn dan il-pajjiż. L-ewwel iridu jibdew bir-riċerka. Trid issir naqra iktar riċerka - il-Malta Enterprise għandha sezzjoni li tagħmel ir-riċerka - biex wieħed jidentifika l-prodotti u s-setturi li jistgħu jkunu ta’ interess, kemm biex nesportaw kif ukoll għal investiment mill-Afrika t’Isfel għal Malta. 

Imbagħad wieħed irid jiltaqa’ mal-entitajiet fl-Afrika t’Isfel, mill-Kamra tal-Kummerċ għall-ministeri diversi kif ukoll mal-kumpaniji privati, biex nipprovaw nibdew noħolqu awareness. Importanti li jkun hemm awareness campaign u li din ma ssirx darba u daqshekk imma għandu jkun hemm proċess kontinwu. Nixtieq nara programm ta’ attivitajiet li jkun mifrux fuq sena jew sentejn, fejn daqqa ssir attività minn Malta Enterprise, daqqa minn Finance Malta u daqqa minn Trade Malta. Għandu jkun hemm kontinwità. Dan huwa pajjiż enormi u għandek kompetizzjoni kullimkien. Mela mhux tmur darba u tiġi lura mingħalik li lħaqt kollox imma jrid ikun hemm proċess kontinwu. Dan dejjem b’kollaborazzjoni mal-entitajiet pubbliċi u privati li qegħdin iħarsu lejn dan il-pajjiż. 

IĊ-CHAIRPERSON: Grazzi. Rimarki? (Onor. Membri: Le) Sur Vella, nirringrazzjak tar-risposti estensivi tiegħek. Aħna se nibagħtu ittra indirizzata lill-Ministru Carmelo Abela, skont il-Kap 497 tal-Liġijiet ta’ Malta li l-Kumitat Permanenti dwar il-Ħatriet Pubbliċi organizza smigħ ta’ qabel il-ħatra fir-rigward tal-ħatra proposta tas-Sur Dionisio Vella bħala Ambaxxatur ta’ Malta mhux residenti għall-Afrika t’Isfel u wara li qies ir-riżultati tas-smigħ ta’ qabel il-ħatra, iddeċieda li jagħti parir favur l-ħatra proposta. 

Sur Vella, nirringrazzjawk tal-preżenza u tax-xogħol tiegħek. Ir-rakkmandazzjoni tagħna hija waħda unanima. Dan huwa l-aktar Kumitat Permanenti ġdid ta’ dan il-Parlament u bħala Kumitat qed nagħtu rakkmandazzjoni unanima lill-Ministru konċernat sabiex inti tiġi nominat f’din il-kariga. Nawgurawlek ir-risq fix-xogħol tiegħek f’dan ir-rigward.

IS-SUR DIONISIO VELLA: Min-naħa tiegħi nirringrazzja lill-Membri kollha ta’ dan il-Kumitat u napprezza l-mistoqsijiet kollha li saruli. Inwiegħed li nagħti sehmi biex nilħaq l-iskop ta’ din il-ħatra u nkun nista’ nkun ta’ benefiċċju għall-pajjiż. Nirringrazzjakom.

IĊ-CHAIRPERSON: Grazzi.


SMIGĦ FIR-RIGWARD TAN-NOMINA TAN-NON-EXECUTIVE CHAIRMAN TAL-AWTORITÀ TAL-INNOVAZZJONI DIĠITALI F’MALTA

Nomina ta’ Dr Joshua Ellul bħala non-executive Chair tal-Awtorità tal-Innovazzjoni Diġitali f’Malta  

Fil-5.40 p.m. il-Kumitat stieden lil Dr Joshua Ellul sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

IĊ-CHAIRPERSON: Xtaqt nivverbalizza mal-Membri ta’ dan il-Kumitat li Dr Ellul xtaq li jagħmel ir-risposti tiegħu bl-Ingliż u jien ma rajt l-ebda problema. 

ONOR. CARMELO MIFSUD BONNICI: Sur President, li jwieġeb il-mistoqsijiet bl-Ingliż m’għandix problema. Imma ma ninsewx li dan il-Kumitat jiġi segwit minn diversi persuni u allura tajjeb li llum ikollna r-risposti bil-Malti. Jien nifhem li ħassejtek komdu li tikteb u twieġeb bl-Ingliż però għall-mistoqsijiet li se jsirulek illum nirrakkmanda li twieġeb bil-Malti biex in-nies hemm barra jkunu jistgħu jsegwu l-affarijiet.

IĊ-CHAIRPERSON: Jien konxju tal-pożizzjoni li dejjem jieħu f’dan ir-rigward l-Onor. Mifsud Bonnici. Ovvjament hija linja li naqbel magħha jien ukoll, fis-sens li dan huwa l-Parlament ta’ Malta u hija biss l-eċċezzjoni tar-regola li wieħed jitkellem bil-lingwa Ingliża. Jien ħassejt li ladarba jħossu iktar komdu bl-ingliż, iwieġeb bl-Ingliż, però ovvjament kull Membru f’dan il-Kumitat huwa liberu li jagħmel il-mistoqsijiet tiegħu bil-Malti. Jien m’għandix problema li jwieġeb bl-Ingliż. 

Jiena xtaqt nirringrazzja lill-Uffiċċju tal-Prim Ministru, senjatament lis-Segretarju Parlamentari Silvio Schembri, li għalkemm l-Awtorità Maltija tal-Innovazzjoni Diġitali ma taqax fl-iskeda tal-Kap. 497 tal-Liġijiet ta’ Malta bħala awtorità li ċ-Chairperson tagħha jiġi għal dan l-iskrutinju Parlamentari, is-Segretarju Silvio Schembri, bl-appoġġ tiegħi bħala Chairperson ta’ dan il-Kumitat, ra li jidħol avviż legali sabiex din l-Awtorità tidħol f’din l-iskeda mal-kapitlu relattiv u għaldaqstant tkun suġġetta għall-iskrutinju Parlamentari. Jien ħassejt li għandi nirringrazzja lill-Uffiċċju tal-Prim Ministru, lill-Prim Ministru u lis-Segretarju Parlamentari Silvio Schembri ta’ dan il-ġest ta’ rieda tajba, fejn iċ-chairpersons kollha tal-awtoritajiet ikunu soġġetti għal dan l-iskrutinju Parlamentari. 

Wara l-mod mill-aktar estensiv ta’ kif wieġeb il-mistoqsijiet is-Sur Ellul, issa nitlob lill-Membri tal-Kumitat sabiex jekk iridu jagħmlu mistoqsijiet ulterjuri fuq dak li bagħatilna man-nomina tiegħu għal din il-ħatra, jagħmluhom. L-Onor. Hermann Schiavone.

ONOR. HERMANN SCHIAVONE: Dr Ellul, l-innovozzjoni diġitali hija xi ħaġa ġdida għal ħafna nies u jkolli nistqarr li jien ftit li xejn naf fuqha. Tista’ tispjegalna ftit x’se jkun ix-xogħol tal-Awtorità? Hemm barra hemm perċezzjoni jew realtà li s-sistema tal-blockchain u l-cryptocurrency tagħti lok għall-korruzzjoni u għall-ħasil ta’ flus. Tista’ tispjegalna kif l-Awtorità se tara li dan ma jsirx?

ONOR. CLAYTON BARTOLO: Dr Ellul, il-cryptocurrencies u l-blockchain fihom infushom huma kkonsidrati bħala disruptive technologies u li huma diffiċli ħafna biex tirregolahom. F’dan ir-rigward, kif tara li l-Awtorità għandha tirregola b’xi mod l-ambjent li joperaw fih biex proprju nnaqqsu din il-biża’? Personalment konvint imma ovvjament nixtieq nisma’ risposta mingħandek.  

DR JOSHUA ELLUL: L-Awtorità ġiet imwaqqfa sabiex tibda tirregola s-settur tad-digital innovation. X’se tagħmel l-Awtorità? L-ewwel nett hemm teknoloġija li fiha ċerta concerns u x-xogħol tal-Awtorità se jkun li tħares lejn dawk il-concerns. Bħalissa għandna settur li mhuwiex regolat. Fis-settur tal-cryptocurrencies they can operate as they freely wish bħalissa. Jekk ma jkollniex regolatory framework, fejn aħna nħarsu lejn kif se nimponu fuq din it-teknoloġija ħalli l-affarijiet jiġu regolati kif suppost, we will be leaving the sector to the wild west and we will be leaving the market completely open.

L-Awtorità għandha ċerti sfidi quddiemha. Meta qed nitkellmu fuq teknoloġija ġdida, li ma nafux l-implikazzjonijiet soċjali u etiċi tagħha, l-Awtorità trid tħares lejn dawn l-affarijiet meta qed taħseb fuq kif se tirregola. Allura l-Awtorità se tieħu ħsieb li tirregola t-teknoloġija b’mod li din ma tħallix impatt soċjali negattiv. Bħalissa fis-settur tal-cryptocurrencies hemm inċertezzi legali. Hemm nies li qed jaħdmu u ma jafux jekk jistgħux ikomplu jaħdmu jew inkella jridux jiċċaqilqu għal ġuriżdizzjoni oħra. F’Malta r-regulatory framework has set up legal certainty u allura dawn issa jafu li jistgħu joperaw f’dan ir-regime. Apparti minn hekk, il-liġijiet t’issa bdew bi smart contracts, blockchain and cryptocurrencies. Issa dawn huma l-ewwel fażi għax qed inħarsu ‘l quddiem fejn iktar innovazzjoni diġitali comes into play u allura l-Awtorità tkun trid tieħu ħsieb kif se tirregola wkoll dawn it-teknoloġiji ġodda. 

Hemm distinzjoni bejn il-cryptocurrencies u l-blockchain. Blockchain hija teknoloġija fejn tippermetti trasparenza and where you can build trust in a place where there is no trust, jew inkella tneħħi trust from an authority. This is all about trust building. Let us seperate cryptocurrencies from blockchain. Il-cryptocurrencies built on blockchain technology iva, hemm ċerta concerns fuqhom li jista’ jkollok ċerta illicit activity fihom. Kien hemm ukoll tipi differenti ta’ sistemi monetarji. Jekk tħares lejn il-blockchain tara li din toffri immutable records u allura t-transactions qegħdin hemm għal dejjem. Pereżempju, fl-Amerika għaddejja investigazzjoni u qed isibu kriminali permezz tal- immutable record that can never be changed. 

Il-blockchain huwa mezz fejn it-teknoloġija tista’ tgħin u mhux biss tintuża għal dawk l-affarijiet. L-MDIA se tieħu ħsieb the regulation of the technology filwaqt li l-MFSA se tieħu ħsieb r-regolamentazzjoni tal-BFA Act. L-MDIA se topera id f’id mal-MFSA biex l-MFSA jkollha the right measures in place to counter act ... 

IĊ-CHAIRPERSON: To combat money laundering ...

DR JOSHUA ELLUL: Eżatt.

ONOR. CARMELO MIFSUD BONNICI: Dan huwa settur ta’ żvilupp qawwi. Issa lili hemm żewġ affarijiet li qed iħassbuni. Għalkemm il-liġi, fl-artikoli tagħha, għandek white powers, eċċ, imma forsi m’hemmx prinċipji etiċi biżżejjed li jiggwidawna. Inti taf li min ħoloq is-settur oriġinarjament, kien l-ewwel telaq minn prinċipji etiċi li inti bdejt issemmi. U allura nirrakkomandalek li fil-ħidma tiegħek inti tibqa’ iżżomm dawn il-prinċipji għalkemm mhumiex qegħdin hawnhekk. Jista’ jkun li f’dan is-settur ta’ żvilupp daqshekk qawwi, inti jkollok il-possibbilità li tiggwida ruħek għal dak li huwa tajjeb jew le. Hemm ukoll il-komfort tal-liġi, li qiegħed taħdem fi framework legali, però inti trid toħroġ b’soluzzjonijiet għal meta l-liġi tkun limitata fuq dak li jkun qiegħed jiżviluppa hemm barra. 

Għandek sitwazzjonijiet ta’ żvilupp li jista’ jkun li ma jaqblux ma’ dak li aħna qed naraw f’dan il-mument partikolari. Għalija dawk huma ż-żewġ sfidi prinċipali tiegħek. Mill-qbija dan huwa settur kompletament ġdid u inti se tkun l-ewwel persuna li tokkupa dak is-siġġu. Għalhekk dak li se tagħmel inti se jkollu effett fuq min jiġi warajk. Fuq dak li huwa cyber, eċċ., aħna nafu kemm huwa kkumplikat u nafu kif inhi dik is-sitwazzjoni. Issa aħna kemm qegħdin naħdmu fuq dawn l-affarijiet?  

DR JOSHUA ELLUL: Rigward l-etika, jekk tħares lejn l-MDIA Act, fiha hemm lok fejn l-MDIA tista’ tistabilixxi an ethics committee. Fil-proposta tiegħi, għat-tweġibiet li tajt, għedt li jekk hemm bżonn għandu jkun hemm an ethics committee ad hoc għal kull teknoloġija li se nibda nħares lejha. Ir-raġuni għalfejn ma tkunx taf a priori x’etika għandek bżonn hu minħabba li t-teknoloġija għada ma daħlitx. Ladarba tidħol it-teknoloġija nkunu nistgħu ninvolvu the right ethicists to look at the technology in that particular aspect. Allura fl-ad hoc committees u fil-pjan li rrid nipproponi għall-bord irrid nara li għal kull teknoloġija ġdida jkun hemm innovative technology regulation committee, fejn dawn ikunu esperti tat-teknoloġija u li jkunu qegħdin jaħdmu ma’ national technology ethics committee biex ikunu ċerti that the regulation is not going to violate in any way any ethics or have any social impact. Kif nafu, ethics is not a straight line and this is the work that this ethics committee will have to defenitely deal with. 

Fil-mistoqsijiet kien hemm what are the challanges inherent to this u allura nista’ ngħid li waħda mill-isfidi li hemm hija eżattament dik minħabba li t-teknoloġija ħierġa b’ritmu mgħaġġel ħafna! Għalhekk l-Awtorità irid ikollha d-dinamiżmu biex it keeps up to date with the changes u biex iżżomm il-guidelines tagħha updated u kif ukoll it needs to have some foresight to provide the neccessary advice to the different actors, authorities and different agencies in place sabiex as much as possible we can be kept up to date. 

ONOR. CLAYTON BARTOLO: Jien nappellalek biex l-Awtorità timxi wkoll f’id id mal-Inland Revenue Department u mal-VAT Department. U dan għall-fatt li bħalissa, fejn jidħlu VFAs u fejn jidħlu cryptocurrencies hemm daqsxejn ta’ vacuum knowledge based li hemm bżonn li jintela’. Fil-fatt sal-lum il-professjonisti għadhom ftit bla risposta. Jien ġej mis-settur tas-servizzi finanzjarji u allura naqbel miegħek. Aħna, ħafna drabi nitkellmu fuq blockchain u cryptocurrencies biss. Imma fejn tara li għandu jevolvi anke l-internet of things hawn Malta, li għadna ftit smajna bih, kif ukoll l-intelliġenza artifiċjali? Kif tara li għandhom jiżvolġu dawn? X’se jkun l-irwol tal-Awtorità biex tara li dawn jiżvolġu b’mod tajjeb u etiku?

DR JOSHUA ELLUL: Meta nitkellmu fuq kordinazzjoni ma’ awtoritajiet u aġenziji oħra, fil-liġi hemm ukoll l-istruttura ta’ joint regolatory efficiency board, li jkun magħmul minn membri differenti minn awtoritajiet differenti imma dan għad irid jiġi stabilit. Fil-passat l-MDIA kienet qed taħdem fil-qrib ħafna mal-MFSA biex tagħtihom l-appoġġ li kellhom bżonn biex jissettjaw il-VFA. Kif ukoll, going forward, we need to do the same measures mal-VAT Department u ma’ dipartimenti oħra. Waħda mill-ewwel affarijiet fuq l-aġenda se tkun dik to setup meetings with the different authorities to ensure that they have the support that they require. 

Xtaqt li ma nagħtix il-viżjoni tiegħi fuq l-IOTs u fuq l-artificial intelligence minħabba li din hija deċiżjoni fejn fl-aħħar mill-aħħar irid jieħu ħsieba n-national technology ethics committee and the experts committee stess. So I would not want to give them any bias in any direction. Però naħseb li għandu jiġi stabilit a national technology ethics committee li jħares lejn l-intelliġenza artifiċjali u lejn l-internet of things u jagħmel investigazzjoni fuq jekk hemmx bżonn li that particular innovative technology tiġi within the first schedule taħt l-MDIA. Jekk dik l-evalwazzjoni, based upon their committee, they propose it to the board of governors, imbagħad bħala MDIA għandna mmexxu ‘l quddiem u we should consider that the internet of things becomes innovative technology billi nagħmlu rakkomandazzjoni lill-Ministru, u minn hemm ‘il quddiem naħdmu id f’id under the development of the regulation behind it. 

So the short answer is that l-Awtorità għandha tissettja dawn il-kumitati sabiex iħarsu lejn the eventual inclusion of these innovative technologies. Kif tafu l-MDIA tistabilixxi volontary registration process of innovative technology. Imbagħad f’postijiet oħra, fejn jidħlu s-servizzi finanzjarji, l-MFSA titlob mandatory registration. Aħna se nħarsu with the different authorities to see if they need to setup any such or similar regulations. 

IĊ-CHAIRPERSON: Grazzi. Iktar rimarki? (Onor. Membri: Le) Fl-ewwel lok nirringrazzjak u napprezza li s-sitwazzjoni hija waħda pjuttost fluwida. Inti tajtna r-risposti tiegħek imma hemm ħafna affarijiet li għadhom works in progress u trid tistenna daqsxejn l-avvanzi teknoloġiċi biex tirregola ruħek fuq aspetti differenti. Nirringrazzjak ukoll talli għoġbok tissottometti ruħek għal dan il-Kumitat ta’ skrutinju. Jien nara li m’għandux ikun hemm problema biex ikun hemm vot unanimu favur ir-rakkomandazzjoni li aħna nagħmlu lill-Uffiċċju tal-Prim Ministru u lis-Segretarju Parlamentari konċernat. Għaldaqstant se naqra l-ittra li għandna nibagħtu lis-Segretarju Parlamentari għas-Servizzi Finanzjarji, Ekonomija Diġitali, u Innovazzjoni, skont il-Kap. 497 tal-Liġijiet ta’ Malta;

Il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra fir-rigward tal-ħatra proposta ta’ Dr Joshua Ellul bħala Non-Executive Chairperson tal-Awtorità tal-Innovazzjoni Diġitali ta’ Malta u wara li qies ir-riżultati tas-smigħ ta’ qabel il-ħatra, iddeċieda li jagħti parir favur l-ħatra proposta. 

Minn hawnhekk, f’isem dan il-Kumitat Permanenti nixtieq nawguralek ir-risq fil-ħidma tiegħek u nirringrazzjak tal-ħin li domt magħna biex twieġeb il-mistoqsijiet tagħna. Nirringrazzjakom. Il-Kumitat huwa aġġornat


Fis-5.59 p.m. il‑Kumitat aġġorna għal data li għandha tiġi komunikata aktar ’il quddiem.

